
Malta tqiegħdet mal-aqwa 7 destinazzjonijiet li wieħed għandu jżur waqt li f’pajjiżna 
jkun għaddej il-Malta Biennale 2026. Il-pjattaforma diġitali fost l-iktar segwiti fid-dinja 
u bbażata New York, Artsy, qiegħdet lil Malta ma’ destinazzjonijiet oħra stabbiliti ta’ 
fama li wkoll għandhom wirjiet tal-arti din is-sena, fosthom il-61 edizzjoni tal-Biennale 
ta’ Venezja, meqjus l-aqwa fid-dinja, u l-25 edizzjoni tal-Biennale ta’ Sydney fl-Awstralja. 
Din is-sena internazzjonalment qed jittellgħu qrib it-30 wirja tal-arti kbar, fosthom
16-il biennale jew triennale.

It-tieni edizzjoni tal-Malta Biennale qed tingħata importanza notevoli fil-media 
internazzjonali, l-iktar f’rivisti u siti elettroniċi b’interess artistiku fosthom Artforum 
u South West Contemporary kif ukoll l-eTN bażata fil-Ġermanja, li qalet li l-Malta 
Biennale 2026 iqiegħed lil Malta bħala destinazzjoni unika għal matul ir-rebbiegħa.

Mario Cutajar, il-President tal-Malta Biennale 2026 u Chairman ta’ Heritage Malta, 
esprima s-sodisfazzjon ta’ dawk kollha involuti fl-organizzazzjoni u t-tħejjija għal 
din l-edizzjoni tal-Malta Biennale għal dak li qed jingħad dwar dil-pjattaforma 
internazzjonali tal-arti kontemporanja. “Mhux biss il-Malta Biennale qed jilħaq 
l-għanijiet li għalih beda jsir sentejn ilu biss, imma qiegħed lil pajjiżna fil-kalendarju dinji 
tal-arti u iktar minn hekk bħala destinazzjoni ewlenija għal waqt il-Biennale – spalla ma’ 
spalla ma’ oħrajn stabbiliti sew, u ta’ fama kbira,” qal is-Sur Cutajar.

It-tieni edizzjoni tal-Malta Biennale tiftaħ il-bibien tagħha fi 11-il mużew u sit storiku ta’ 
Heritage Malta fil-Belt Valletta, fil-Birgu, fix-Xagħra u fiċ-Ċittadella t’Għawdex bejn il-11 
ta’ Marzu u d-29 ta’ Mejju ta’ dis-sena. Bid-Direttur Artistiku ta’ fama internazzjonali 
Rosa Martínez, il-Malta Biennale 2026 se jiġbor ’il fuq minn 100 artist minn 39 pajjiż 
f’wirja ewlenija mifruxa ma’ Malta u Għawdex kif ukoll 29 padiljun nazzjonali u tematiċi 
fil-Belt Valletta u fil-Birgu.

Il-Malta Biennale 2026 se joffri wkoll programm vast ta’ iktar minn 80 attività edukattiva 
għal persuni ta’ kull età kif ukoll 12-il attività oħra abbinati mal-istess Biennale. Il-Malta 
Biennale għandu l-patroċinju tal-Eċċellenza Tagħha l-President ta’ Malta.

Il-Malta Biennale huwa mtella’ minn Heritage Malta bi sħubija mal-Kunsill Malti għall-
Arti u Visit Malta u bil-kollaborazzjoni tal-Ministeri għall-Kultura, l-Artijiet u l-Gvern 
Lokali, għall-Affarijiet Barranin u t-Turiżmu, u għal Għawdex u l-Ippjanar.

